
            Å eiga andre menneske, bera dei i seg og tru dei var hennar for tid og æva, det var
                  ikkje berre stor synd, det var ei meiningsløysa òg. Soleis kom det for Karjana den
                  vårdagen ho hadde vore til Hustveit og kom heim og fekk vita dette med Jo og byturen
                  hans.

            Ingvild møtte Karjana i døra, ho snakka lågmælt som ho alltid gjorde når folk trødde
                  om novene på Lyhamar. Etter at ho fekk barnet, hadde det kome meir fynd over henne,
                  totte Karjana, og jau menn trongst det. Her var kje for eit gudsord å ta hand om alt
                  for den som kvinnfolk skulle vera.

            – Kva er tids? frette Karjana, for det synte på Ingvild at noko var rivande gale.
                  Nei, gret gjorde ho ikkje, ho var berre arg, og det til gagns:

            – Kom han ikkje heim med båten i aftes, hadde drukke so dei måtte mest bera han i
                  land! So slengde han kjeft til bygdefolk, hermde etter dei, bar seg åt som han ikkje
                  skulle vera rektig!

            – Kvar er han no? ville Karjana vita, sa ingen ting om det som seig tungt innover
                  henne.

            – Å, han har sove ut no, let Ingvild berre, var i veg ned på bua og alt der. – Han
                  sit vel på dette nye staskontoret sitt!

            Karjana hadde aldri høyrt Ingvild slik. Det var godt det var pyk i tytta. Ho hadde
                  vore so ettergjeven med Jo den fyrste tida etter giftinga at det var for mykje av
                  det gode.

            Ho vandra gjennom den store stova og åt det romet ho og Lambrigt hadde hatt til stasstova
                  i si tid. Jo hadde snutt opp ned på alt: Kva skulle han no med ein særskild inngang
                  til nyekontoret? Ei tropp som hang utanpå huset og skjemde heile stovebygningen når
                  ein kom postvegen innanfrå.

            Jo sat og lest som han sorterte posten, bladde mellom blad og brev og nokre småpakkar
                  og anna knask. Han såg ikkje opp då Karjana kom, putla berre med sitt. Ho sette seg
                  på benken innfor døra, tok ikkje augo frå han. Han hadde eit tomt glas på bordplata,
                  attmed denne sylvstasen han hadde skaffa seg. Jau hadde dei hatt blekkhus og skrivesaker
                  på Lyhamar før, om det ikkje trong vera av sylv!

            So vende han seg brått i svingstolen, ho såg eit trøytt og forfare andlet. Det var
                  noko sløra over augo som gjorde henne mest redd: Ho kom på den svartmuskete helgelendingen
                  som var opphavet hans.

            – Kva i helvete er det du sit og myler etter! song han ut.

            Karjana svara ikkje, riste berre på hovudet.

            – Det er sant, kom det spakare, – eg toska meg visst i aftes på kaien. Han glytte
                  på henne.

            – Eg er ingen skriftestol, murra Karjana. So slo ho handa i stolvangen: – Men eg vil
                  ikkje ha nokon ny Lambrigt her på Lyhamar!

            Etterpå trega ho på orda so ho skjemdest. Snitta ein som lenge hadde lege under torva!

            Jo sat der og rota i breva, tok eit opp, granska firmamerket, la det vekk.

            – Eg trudde ikkje du var soleis, Jo. Fara til by’n og drikka og tura med desse agentane
                  eller kven det no var.

            Ingvild kom opp, dei høyrde henne begge. Ho roa ein skrikande unge, men kom ikkje
                  inn til dei.

            – Ho snakkar ikkje til meg, let Jo.

            Karjana bles berre.

            – Undrast du på det? Det er vesalmanns trøyst å drikka seg frå vitet når noko skakkar.
                  Du som sit her med heile Lyhamar og handelen og fartya og alt. Skamma deg skulle du.

            – Å, eg liknar vel på far min. Er det ikkje det du alltid seier når eitkvart skakkar!

            Karjana reiste seg, stod der attanfor han.

            – Slikt har eg aldri sagt, endå om du har kosta meg mykje.

            Jo freista le bort alt ålvoret.

            – Det var tomt alt då eg tok til her på Lyhamar.

            – Eg reknar ikkje i pengar, Jo. Pengar er det billegaste me har, endå so på kne me
                  ligg for dei.

            Jo skjøna henne ikkje eller ville ikkje skjøna. Han berre sorterte posten. Det knatt
                  ikkje i han.

            Karjana heldt fram, som for å mildna orda sine: – Eg veit det har ikkje vore lett
                  for deg desse åra, du har sanneleg gjort ditt til å berga det som bergast kunne. Vert
                  no berre ikkje høver, spel ikkje storkar. Tidene er ikkje so florisante, neimen om
                  dei er!

            Ho ville gå, men då ho fekk ein skimt av andletet til Jo, sette ho seg beint ned att
                  på benken.

            – Kva hjelper det om eg gjer det aldri so godt med Lyhamar og alt her, når folk ikkje
                  kan gløyma dette syndars opphavet mitt!

            Karjana slo hendene i hop:

            – Alltid dette med opphavet! Måtte eg ein gong få sleppa høyra slikt. Her var det
                  denne versonen min på Krokatveit, Tjerand, kor hadde ikkje han sut for korleis han
                  vart til i denne syndige verda. So sit du her og myler fordi mor di la seg ned med
                  denne helgelendingen! Men trur du Han der oppe skapte deg på anna vis enn alle oss
                  andre? Om du vert til i lyst og kjæta eller i ei kristna ekteseng, kva har no det
                  for donderen å seia? Ja, no fekk du meg til å sverja òg, din trave der du sit!

            Ho snakka so høgt, hadde gløymt at det var folk alle stader i Lyhamarshusa. Her sat
                  ho, hadde ikkje ein gong teke av seg kåpa etter at ho kom innanfrå, hadde vorte so
                  oppteken med han stakkaren som sat der både skiten og skjemd.

            Orda hennar måtte ha sagt han noko korso. Med eitt vende han kontorstolen rundt, måtte
                  snakka:

            – Det er vél nok alt i hop, mor. Du kan snakka til domedag om at slike som oss har
                  same livsretten som alle andre. Men det sit ein stygging inni meg og flirer når eg
                  skal freista tenkja same vegen som deg.

            Karjana bad han ikkje be Gud vara seg for slike tankar, ho berre lydde.

            – Eg skal nok gjera mitt her på Lyhamar, i denne avkroken eller paradiset! Men – eg
                  får ikkje tid til det eg har mest lyst til …

            – Kva er det du ikkje får tid til, Jo? Her har du alt kring deg, du har ei god kona
                  i Ingvild og de har fått eit lite i lag.

            Jo sat og tvinna fingrar.

            – Håttar du den båten eg bygde oppi pensjonatkjellaren?

            Å jau, ho håtta.

            – Den gongen fekk eg skapa noko – med hendene mine. Noko anna.

            – Det kan du vel enno, Jo?

            Han riste berre på hovudet, fór med handa gjennom det svarte, tettkrulla håret.

            – Å nei. Her er so mykje. Nei, eg ville ikkje laga båtar, men noko anna – noko ingen
                  har skapt før …!

            Karjana kjende ein angst i bringa. Ho leita etter ord, men fann dei ikkje.

            – Eg trur det er uroa etter far min som herjer meg. Eg kan liggja om nettene og sjå
                  for meg so mykje rart. Du veit det gamle steinbrotet inni marka – ovanom Botnabakkane?
                  Der dei tok ut murstein til bryggja her i si tid, etter som dei fortel?

            Karjana nikka berre, tok ikkje augo frå han.

            – Der ligg nokre steinblokker – du kva eg kunne fått ut av dei om eg hadde hatt tid
                  og stunder!

            Karjana sa berre: – Har du nemnt dette med Ingvild?

            Hendene hans fall til ro, augo for ut glaset i vårdagen, Ingvild for berande på barnet
                  der nedi vegen.

            – Nei, nei. Det ville ikkje nytta. Ho er ikkje slik.

            Verda var full av underlege ting, men skapningen var endå underlegare. Jo hennar!
                  Kva kunne ikkje bu i eit menneske.

            Men Jo var enno ikkje ferdig.

            – Eg treng ikkje tilstå for deg, endå du kan lokka sanninga or kven det skulle vera.
                  Det var ikkje for dette eg skeia ut i by’n i går og kom heim som ein tosk. Det er
                  vel ikkje noko å gjera nummer av heller – at ein kar tullar seg vekk ein hende gong.

            – Ikkje du, Jo, du har alltid hatt folkeaugo på deg, veit du.

            Han ansa ikkje orda hennar.

            – Det er noko anna, mor. Det er denne traven som har sett seg til å handla utmed Vodlasjøen!

            Ho skjøna han so vél. Det hadde harma Karjana òg, at denne jyplingen skulle spela
                  storkar og ta til med handel, berre halvtimen mellom Vodlasjøen og Lyhamar som det
                  var. Men han var av Botnafolket på morsida, og dei der inne hadde alltid vore litt
                  annleis enn hittfolket.

            – Han brenner vel fingrane sine, denne Vodlaguten òg, meinte ho.

            Jo var ikkje viss. Der var stor slekt, og han hadde sjølv sett Botnamannen køyra framom
                  Lyhamar og utetter åt Mastravikjo og Vodlasjøen. Det siste var at dei emna på bryggja
                  der nord, so dei kunne få dampen innåt.

            – Det er ei skam, slo Karjana fast. – Her hjelpte Lambrigt folket hans den tid det
                  gjekk gale med nordlandsjekta og dei sat på berr bakke. So kjem sonen og vil øydeleggja.
                  Men han er ikkje so langt på fjorden rodd enno, Jo farr!

            Jo såg etter henne då ho gjekk, men det var ikkje meir å seia. Han hadde skapt ei
                  uro i henne som fylgde Karjana heile den dagen i alt ho trødde med. Det var no besett
                  òg! Her hadde ho kome heim etter turen til Hustveit og alt der, hadde tykt at verda
                  var lageleg, hadde sett kor det voks og grodde og korleis folk bala med sitt, kvar
                  i si krå.

            So skulle ho koma heim til dette. Meir enn ein gong hadde vel Lyhamar skipla hugnaden,
                  men no som ho tykte alt laga seg til viljars!

            Ho snakka med Ingvild aldri so lite, meinte ho fekk ikkje ta det so tungt, dette med
                  Jo og byturen. Men Ingvild ville ikkje lata seg trøysta, og ved matbordet var det
                  ei vond togn mellom dei unge, endå Karjana pratte sitt om ver og vind.

            Verre var likevel dette med Jo og suta hans. Nei, Karjana skjøna ikkje slikt: at eit
                  menneske kunne dragast mot slike meiningslause ting som å skapa noko som ikkje hadde
                  med dagleg brød å gjera. Samstundes kjende ho ei avmakt av di ho ikkje fatta denne
                  Jo som ho hadde stridd so for i alle år.

            Men eitt kunne ho: Ta ein tur til desse galningane utmed Vodlasjøen og snakka vit
                  i dei. Alle dei beinene Lambrigt hadde gjort både dei og andre gjennom alle år! Visst
                  hadde han hatt sin eigen bate av det, for Lambrigt selde ikkje sine høns i regnver.
                  Men likevel! Karjana kjende kor illviljen voks seg sterk inni bringa, og ho let det
                  skje.

            Då ho dagen etter hadde kledd seg og skulle fara nord, gjekk ho seg på Stein Åkra
                  som kom køyrande, skulle handla. Dei vart ståande ved grindastolpane ovom husklyngja,
                  og Stein ville ikkje vore den han var om han ikkje hadde fått ut or henne kva ho hadde
                  til ærend. Då fór det som ei undring over andletsdraga. – Dette er kje ærend for deg,
                  Karjana, let han berre.

            Ho mislikte at han ikkje var samd med henne. – Eg går ærend for Jo, let ho berre,
                  men for Stein var ikkje det nok. Nei, han sa henne ikkje meir imot, men augo hans
                  kvilde på henne i tung ro. So drog han i taumane, svinga ned til handelen og bryggja,
                  let henne fara – med ei ny uro i seg. Men so freista ho snakka det av seg der ho gjekk
                  etter vegen nord over reset. Stein skulle ikkje uroa henne no, ho ville det ikkje!
                  Kor hadde ho ikkje lege mang ei natt og grunda på korleis dei ein gong skulle få betala
                  att all den gjelda Lyhamar stod i til han. Nei, Stein hadde aldri ymta noko om det,
                  hadde aldri stilt krav. Det var ei gåva, Karjana, sa han ein gong for lenge sidan.
                  Men det hadde vorte henne ei dyr gåva. Det var som ho åtte mindre i Lyhamar no enn
                  då ho hadde Lambrigt til mann.

            Som ho vandra utetter den ettermiddagen og møtte mild vestanvind då ho kom over reset,
                  var det som ho møtte meir. I dagane før hadde ho vore på Hustveit, dit ho flytte frå
                  tausatenesta på Lyhamar i ungdomen, hadde levt der med Mandrup, fått borna sine i
                  stova der. No var dei tilkomne folk, alle, – ja, Karstein hadde ho inne på gravplassen
                  der i markene. Det hadde vore ei underleg tid, åra på Hustveit, ho trudde alt skulle
                  vara livet ut. So skjedde mangt, og det vart Lambrigt og henne, denne mektige karen
                  som endå trudde han kunne tukta Vårherre. Og ho tenkte der ho gjekk: Kva skal han
                  vel gjera med slike, Han der oppe? So skjemdest ho, – kva hadde vel eit menneske med
                  den store rekneskapen Vårherre stelte med.

            I tida etter at Lambrigt hadde fare, den tid det roa seg med Lyhamar, då hadde visst
                  folk gått og venta at det skulle vorte til noko mellom Stein og henne. Ho hadde kome
                  inn i ein strid med seg sjølv som ingen visste, der alt dette menneskelege i ein sa
                  seg viljug til å flytta opp i Gamledalen. Men når dagen kom, var Gamledalen og alt
                  der so langt borte. Då vart det liksom so langt mellom henne og Stein òg. Å kjenna
                  seg i skuld til eit menneske kunne ta livet av alt det gode ein gjerne ville skulle
                  vera der.

            So var det dette ho ikkje kunne nemna med noko menneske, snautt med seg sjølv eingong:
                  Ho var langt opp imot dei seksti, og so mange tider og aldrar hadde levt seg gjennom
                  kroppen hennar. Livsmakta hadde lagt logen i henne meir og meir, men hadde gjeve henne
                  eit rikt byte i staden. Det hadde ikkje namn, men det gav henne styrke. Dei kloke
                  ville kanskje kalla det livsvisdom, Karjana visste ikkje rett. Det var noko rikare
                  enn den kjødets lyst som hadde vore der sterkt i ungdomen, endå om ein ikkje namngav
                  slikt. Når ho var nær denne underlege Stein, var det ikkje som mann ho tenkte på han;
                  det var andre straumar, kanskje gleda ved eit menneske som ville vera nær ein utan
                  desse vanlege krav frå kroppen. Nei, no tøvde det seg visst til for henne, ei tullhøna
                  var ho! Korleis var det ho tenkte, gamle mennesket.

            Ho hadde fare ofte denne vegen nord åt Mastravikjo. Det lukta alltid so godt tømber
                  her. Ho trødde i øksaspon der ho gjekk framom verven og alle som arbeidde der. Ei
                  gild skuta stod oppspanta, det hamra i smia og nedi lendinga baksa ungdomar med nytt
                  tømber på velta. Enno var her då liv, trass i alle desse som gjekk og dreiv og ikkje
                  fekk seg noko å gjera. Dei kunne fått seg ein jordalappe og eit grev! tenkte Karjana
                  der ho steig, so hadde dei då hatt til maten. Ho var visst gamaldags, no som folk
                  skulle ha hjelp av dei styrande til arbeid og sysling.

            Ho kom mangt i hug der ho steig. Det var no det gamle styret frå den tid Harald, helgelendingen,
                  gjekk laus kring Lyhamar. Enno kom det eitt og anna brevet nordanfrå til Jo, men Karjana
                  spurde aldri Jo kva faren skreiv. Det var vel den gamle klagesongen, venteleg. Ho
                  vissste ikkje om Jo skreiv tilbakars heller, han var ikkje alltid god å verta klok
                  på.

            Jo snakka om tida stundom, les flittig i avisene og hadde unge meiningar om mangt.
                  Sjølv fylgde ho ikkje med som i den tida ho hadde Lambrigt om seg: Han buldra om det
                  avisene skreiv, kva dei hadde føre seg inne på Stortinget og ute i verda. Ho laut
                  alltid låna han eit øyra. No var det Jo: Det svartna til uti verda, hadde han lete,
                  men slikt hadde Karjana høyrt før. Ho mintest storkrigen og alle som då fór. Det var
                  eit mannfolkvelde, det heile, det førde verda ut i skire ulukka, om ikkje Storemannen
                  greip inn og stagga på dei. Men han hadde so overlag god tid, han oppover, let statsmenn
                  herja på, let ulukker henda, so det kunne sjå ut som han reint hadde mist styringa
                  stundom. Formastelege tankar, slikt, men tankar kom og tankar gjekk, og kven gav ein
                  evna til å tenkja og grunda? Enn seia, let mennesket eiga ein fri vilje som dei oftast
                  ikkje rådde med!

            Ho hadde mest arga seg opp der ho gjekk, so då ho nådde haugen nordom Mastravikjo
                  og hadde Vodlasjøen nedføre seg, kjende ho seg vel budd til å møta denne unge knikten
                  som ville gjera kål på Lyhamar og handelen der.

            Det fyrste ho fekk auga på, var det nye huset som var reist der straks oppfor lendinga.
                  Det lyste enno trekvitt langan veg, so nytt var det. Men det var ikkje åleine: Ei
                  bu var bygd på tvert av handelshuset, gapte enno med opne vegger, var berre taktekt.
                  Lenger oppi bakkane låg gamletunet, bra i hevd det òg. Endåtil atti lendinga hadde
                  dei teke til å rota. Her låg tilkøyrd stein, bakkamuren var utgraven og mold oppkasta.
                  Det var verre enn ho hadde tenkt seg.

            Ikkje skjøna ho kvar dei tok pengane frå, desse ved Vodlasjøen, tenkte Karjana der
                  ho trødde den nygruste kjerrevegen bort til nyehuset. Dei var då berre småkårsfolk,
                  ikkje rettare ho visste! Rett nok hadde Kristian, far til denne Sigve, sigla i nordsjøfart
                  i yngre år. Men pengane var vel ikkje drygare på Vodlen enn annan stad i desse knappe
                  tidene.

            Det var Lambrigt sine tankar ho gjekk og tenkte, ho som hadde freista halda sin sti
                  rein soleis. Folk måtte då få stella seg som dei ville, når dei ikkje kom på kassen
                  og vart folk til byrde nokoleis. Men det var Jo ho gjekk for no, og for han kunne
                  ho fara bygdene til endes om det kunne gagna.

            To store glas på vestveggen lyste mot Karjana, og innanfor der stod og hang bruksting
                  og stas so det var ei rygd. Krimskrams og uturvande fjas hadde Lambrigt aldri handla
                  med, for han ville ikkje læra folk opp i byskikkar og uvanar, hadde han lete mang
                  ein gong. Ho var ikkje heilt trygg på Jo soleis, det kom somt i glasa som Karjana
                  ikkje totte om. Men dette var noko anna: Her hang lokkemat for kvinnfolka for betre
                  hårpryd og glattare hud. Som om kjerringane ikkje hadde hårpryd god nok, og kva hjelpte
                  salve og smurning mot vestanver og frost eller dampen frå ein rykande vaskestamp!

            Då ho steig over dørstokken vart ho mest forfærd. Her var varer etter veggene alle
                  stader; dei hang under taket, og somt låg endå i dungar borti krokane. Men folk såg
                  ho ikkje. Ingen som handla i all denne mølska, heller ikkje nokon innanfor den nye,
                  trekvite disken med blanke vekter og eit kassaapparat so skinande at det måtte vera
                  ubrukt, kom ho til.

            Då stod Sigve der, hadde den sjølvtrygge smilen om lippene som ho kjende so vel frå
                  morsfolket hans i Botn. Men Karjana smilte ikkje tilbakars; det ville ho ha gjort
                  om ho hadde råka han ved kyrkja eller heime på bua. Dette var annleis. Ein kunne ikkje
                  smila når ein var ute for å snakka folk til rettes.

            Om ho ikkje ville sitja? Han synte henne innanfor disken der – inn i eit slag kontor,
                  endå det enno flaut med både varer og papir. Han sopa tomt eit stolsete, hengde sjølv
                  baken oppå kanten av skrivepulten. Om ho ikkje ville ha ein drope kaffi? Han kunne
                  … Men Karjana lyfte handa og veifta frå seg ei slik meiningsløysa. I staden måtte
                  ho få sagt ærendet sitt straks:

            – Eg skjønar ikkje kva du brælar med, Sigve!

            Den glatte smilen kvarv ein augneblink, ei hand fór som snøggast opp for munnen. Jaumen
                  hadde han lagt seg til ein skugge med munnskjegg òg! No som karane flest raka skjeggstasen
                  av seg.

            Han spurde sindig kva ho meinte.

            Karjana peika gjennom den opne døra – ut på alt styret.

            – Er her ikkje handel nok i Lyhamarsokna? Ha?

            Den glatte smilen kom på plass att.

            – Å, er det difor du kjem. Eg som trudde du kom for å ynskja meg lukka til?

            Å, han var utkropen, ho måtte då tenkt seg det.

            – Her er ikkje handel for to. Du kunne lete Jo styrt med sitt åleine. På Lyhamar er
                  dampen og der er posten. Der er banken òg.

            Då flirde han, galningen.

            – Når eg får murt skikkeleg bryggja, skal eg få dampen oppom her ved Vodlasjøen.

            Det kokte i Karjana, men ho styrde seg.

            – Aldri om du får!

            Han vart ikkje arg eingong.

            – Eg har søkt, eg har endåtil vore stad og snakka med dei på kontoret. Dei let ikkje
                  so illa?

            Det måtte vera ei ny tid, ei tid ho ikkje skjøna.

            – Du veit ikkje kva det vil seia å driva handel. Det skal pengar til. Folk vil ha
                  på borg i desse tider, og du vert ikkje feit av dei du har i bøkene! Du spelar deg
                  med pengane, gjer du, kvar du monne få dei frå.

            Då kom det som ein raudlet over det unge andletet.

            – Eg har ikkje stole dei, skal du vita, var svaret ho fekk.

            Dette bar ein galen veg. Ho freista andre vegar:

            – Du kunne kome til Lyhamar, stade på butikken hos Jo. Du har då vore på skule og
                  lært. So ville du hatt ei fast inntekt?

            Sigve sleppte seg ned frå kontorpulten, stilte seg framfor Karjana. – Eg spurde Jo
                  om nett dette. Men han var kaut, ville ikkje sleppa meg til. No veit du det.

            Slikt hadde ikkje Jo nemnt. Det undra henne.

            – Kven trur du kjem hit og handlar? Vodlasjøen ligg då so avbakleg til?

            Å nei, meinte ho det? Desse i Mastravikjo, dei som arbeidde der? Og desse uti øyane,
                  var det ikkje det same kvar dei lende – her eller på Lyhamar?

            Glatt som ein ål var han. Ho freista siste utvegen.

            – Eg kjende då mor di godt den tid ho var jenta og kom med smørambrar og eggjakorger
                  til Lyhamar. Ja, ho hjelpte meg endå nokre sommarveker med å stå på bua.

            Men slikt snakk hjelpte ikkje, det måtte ho då ha skjøna. Sigve svara rett og slett
                  ikkje.

            Karjana reiste seg. – Eg får vel heim, sa ho berre.

            Den unge handelsmannen fylgde henne ut gjennom den romslege bua. Då kom det ein høgreist
                  ein i døra, ein med hatten langt nedi skallen – Botnamannen som kom for å sjå til
                  dottersonen.

            Han gjorde store augo då han fekk auga på Karjana.

            – Du har ikkje korg med deg, flein han.

            Karjana morska seg.

            – Nei menn om eg hadde venta dette av deg, Torkjell! Lokka ungdomen til dette.

            Botnamannen augnefór henne. – Eg har so menn ikkje lokka nokon.

            – Å, du er vel ikkje fri, meinte Karjana. – Du har vel sett namnet ditt på eit papir,
                  spår eg.

            Då myrkna Torkjell i Botn til over augo. Han trødde nærare:

            – Eg skal seia deg ein ting, Karjana: Den tid er faren då Lyhamar fekk siste ordet
                  her i sokna. Du får lita deg med det.

            Sigve fylgde henne like ut i garden, stod og såg etter henne då ho fór, stod med nyehuset
                  og all herlegdomen i ryggen.

            Det var ei måfå-ferd, ein heil ettermiddag vekkasta.

            Men ho tok Jo for seg den kvelden, fortalde om ferda til Vodlasjøen og det Sigve hadde
                  sagt. – Er det sant? fråga ho, – har han spurt deg om arbeid her på Lyhamar?

            Jo knurra då han høyrde det.

            – Visst var han her, me har då snakkast, eg og han. Men han ville kjøpa seg inn, ville
                  han, verta medeigar. Skulle eg sleppt han til, meiner du?

            Å, det var mangt som ikkje var ein til viljars i denne verda. Her var det grøne vårdagen
                  og alt, og so låg ho i senga si oppi gamlepensjonatet og tenkte berre på det som gnog,
                  i staden for å gle seg over at ho var frisk og helsefaren!

